
 
 

 

 

SIARAN MEDIA 

MAJLIS PELUNCURAN PROGRAM PEMBAHARUAN TEKSI MADANI NASIONAL 

 

KUALA LUMPUR, 3 Julai 2026 – YAB Dato' Seri Anwar bin Ibrahim, Perdana Menteri hari ini 

telah menyempurnakan Majlis Peluncuran Program Pembaharuan Teksi MADANI 

Nasional di Dataran Merdeka, Kuala Lumpur, sekali gus menandakan permulaan inisiatif 

nasional bagi memperbaharui dan memperkukuh industri teksi negara. 

Peluncuran program ini merupakan susulan kepada pengumuman Kerajaan menerusi 

Belanjawan 2026 yang memperkenalkan pengecualian 100 peratus duti eksais dan 

cukai jualan kepada pemilik teksi serta kereta sewa persendirian bagi pembelian 

kenderaan teksi atau kereta sewa baharu buatan nasional. Inisiatif ini bertujuan 

mengurangkan beban kos pemilikan kenderaan baharu sekali gus mempercepatkan 

proses pembaharuan armada teksi di seluruh negara. 

Diterajui oleh Kementerian Pengangkutan (MOT), program ini memberi peluang kepada 

pemandu teksi untuk beralih kepada kenderaan yang lebih moden, selamat, selesa dan 

berkualiti. Langkah ini bukan sahaja meningkatkan tahap keselamatan serta kecekapan 

operasi, malah turut memperkukuh imej perkhidmatan teksi sebagai salah satu 

komponen penting dalam ekosistem pengangkutan awam negara. 

Program ini dilaksanakan menerusi kerjasama strategik antara Kerajaan dan sektor 

swasta, termasuk PROTON, dengan sokongan Kumpulan DRB-HICOM melalui EON-Avis 

dan EON-Tras, serta institusi kewangan yang menawarkan pelbagai pilihan pembiayaan 

fleksibel. Kerjasama ini membolehkan pemandu teksi memilih kaedah pembiayaan yang 

bersesuaian dengan keperluan dan kemampuan masing-masing, sekali gus 

memudahkan peralihan kepada kenderaan baharu. 

Melalui inisiatif ini, pemandu teksi dijangka dapat menikmati kos penyelenggaraan yang 

lebih rendah, tahap keselamatan yang lebih baik serta pengalaman pemanduan yang 

lebih selesa. Pada masa yang sama, pengguna akan menerima manfaat daripada 

perkhidmatan teksi yang lebih berkualiti, selamat dan diyakini, selaras dengan usaha 

Kerajaan memperkukuh sistem pengangkutan awam yang cekap dan mampan. 



 
 

 

Kementerian Pengangkutan turut mengalu-alukan kerjasama berterusan daripada 

semua pihak berkepentingan termasuk agensi Kerajaan, persatuan teksi, institusi 

kewangan, pengeluar automotif, syarikat penyedia perkhidmatan mobiliti serta 

pengendali platform e-hailing. Sinergi yang kukuh antara semua pihak amat penting 

bagi memastikan pelaksanaan program ini berjalan lancar dan manfaatnya dapat 

dinikmati secara menyeluruh oleh komuniti teksi di seluruh negara. 

Program Pembaharuan Teksi MADANI Nasional merupakan satu langkah strategik dalam 

mentransformasikan industri teksi negara agar lebih moden, berdaya saing dan relevan 

dengan keperluan mobiliti masa kini. Pada masa yang sama, inisiatif ini mencerminkan 

komitmen berterusan Kerajaan MADANI dalam memperkukuh pengangkutan awam, 

meningkatkan kesejahteraan pemandu teksi serta menyediakan perkhidmatan yang 

lebih berkualiti demi manfaat seluruh rakyat. 

INFO KEMENTERIAN PENGANGKUTAN (MOT) 

 

Kementerian Pengangkutan bertekad untuk memimpin pembangunan sistem pengangkutan bersepadu, cekap dan selamat 

dengan memperkukuh teknologi serta jaringan mobiliti sebagai pemangkin kemajuan negara. 

